
PRAKATA 

Sering kali penilaian terhadap sesebuah pementasan akan dirujuk kepada persembahan yang 
dilihat pada hari pementasan. Bagaimanapun, kegagalan dan kejayaan sesebuah pementasan 
itu tidak boleh diukur semata-mata melalui kelancaran semasa persembahan atau sambutan 
yang diperoleh daripada penonton sahaja. Sesebuah pementasan sepatutnya diukur daripada 
proses ketika memulakan persiapan produksi, perjalanan penghasilan produksi, semasa 
berlangsungnya produksi dan pengakhiran sebuah produksi. Namun, masyarakat sering 
memandang sepi peranan yang dimainkan oleh semua tenaga produksi, khasnya tenaga 
tulang belakang produksi. Kredibiliti hanya akan diberikan kepada sutradara dan pelakon. 

Sutradara dan pelakon bukanlah tunjang kepada sebuah produksi. Dua kelompok ini umpama 
tuan rumah dan isi rumah. Sementara elemen yang menyokong keutuhan rumah itu adalah 
batu-batan dan tiang-tiang kayu. Dalam konteks produksi, kayu dan batu ini adalah tenaga 
produksi yang terdiri daripada pengurus pentas sehinggalah kepada petugas-petugas 
bahagian. Organisasi pengurusan tenaga produksi yang berkualiti akan menghasilkan sebuah 
produksi yang baik, mantap dan berkesan. Tidak ada produksi yang benar-benar berjaya tanpa 
sokongan daripada sebuah organisasi yang tersusun. Sutradara adalah tonggak produksi, 
namun tanpa bantuan ahli kumpulan yang berdedikasi dan memahami visi dan misi sutradara, 
produksi tersebut tidak akan berjaya. 

Rata-rata produksi amatur masa kini sering bergerak dalam keadaan yang daif dan tidak 
tersusun. Dalam produksi amatur, seorang sutradara memegang tanggungjawab yang terlalu 
banyak mencakupi pelbagai tugasan seperti mencari pelakon, mengurus kebajikan dan lain­
lain. Pertindihan tugas kerap berlaku. Sementara itu, hingga kini tiada satu garis panduan 
yang boleh dirujuk, khasnya panduan dalam bahasa Melayu tentang prosedur pengurusan 
produksi teater yang berkesan. Oleh hal yang demikian, buku ini sedikit banyak diharapkan 
dapat memenuhi kekosongan ini. 

Karya ini ditulis khusus untuk golongan yang berminat menyelaras dan menyediakan produksi 
teater yang melibatkan pengurusan sebuah panggung dan persembahan secara langsung. 
Untuk memahami sebuah teater, seseorang itu perlu memahami dunia teater dan aliran-aliran 
yang ada. Hanya dengan memahami dunia teater dan aliran-aliran yang mendukungnya 
akan memberikan pemahaman yang mendalam serta memudahkan sesebuah kumpulan 
itu menguruskan sebuah produksi. Buku ini hanya akan mengupas secara umum beberapa 
aspek pengurusan amali. Aspek-aspek ini amat penting dan perlu difahami oleh kebanyakan 
kumpulan produksi tentang peranan dan fungsinya apabila melaksanakan produksi. Karya 
ini juga ditulis berdasarkan keperluan dan permasalahan yang dihadapi oleh kumpulan­
kumpulan amatur di Malaysia. Diharapkan karya ini akan dapat membantu melancarkan proses 
dan perjalanan sesebuah produksi yang dipentaskan, sekali gus menjadikan pengurusan 
organisasi lebih tersusun dan teratur. 

